Nafarroako Parlamentuko Mahaiak, 2014ko urriaren 20an egindako bilkuran, erabaki hau hartu zuen, besteak beste:

Nafarroako Foru Eraentza Berrezarri eta Hobetzeari buruzko Lege Organikoaren 19.1.b) artikuluak aitortzen dien legegintzarako ekimena erabiliz, atxiki gabeko foru parlamentari Manu Ayerdi Olaizola eta Patxi Leuza García jaunek Foru Lege proposamena aurkeztu dute, zeinaren bidez aldatzen baita Pertsona Fisikoen Errentaren gaineko Zergari buruzko Foru Legea, ekainaren 2ko 4/2008 Legegintzako Foru Dekretuaren bidez onetsia.

Hori horrela, Legebiltzarreko Erregelamenduko 148. artikuluan ezarritakoarekin bat, Eledunen Batzarrari entzun ondoren, hona

ERABAKIA:

1. Agintzea Nafarroako Parlamentuko Aldizkari Ofizialean argitara dadin Foru Lege proposamen zeinaren bidez aldatzen baita Pertsona Fisikoen Errentaren gaineko Zergari buruzko Foru Legea, ekainaren 2ko 4/2008 Legegintzako Foru Dekretuaren bidez onetsia.

2. Foru lege proposamen hori Nafarroako Gobernuari igortzea, Erregelamenduko 148. artikuluan ezarritako ondorioetarako.

Iruñean, 2014ko urriaren 20an

Lehendakaria: Alberto Catalán Higueras

Foru Lege proposamena,
zeinaren bidez aldatzen baita Pertsona Fisikoen Errentaren gaineko Zergari buruzko Foru Legea, ekainaren 2ko 4/2008 Legegintzako Foru Dekretuaren bidez onetsia

ZIOEN AZALPENA

PFEZa edozein zerga-sistema modernoren zerga paradigmatikoa da, eta daukan egitura dela-eta, bertan isla daitezke modu nabarmenenean ahalmen ekonomikoaren printzipioa eta gehikortasunaren printzipioa; zeharkako zergek, ordea, halako erresistentzia bat badute azken printzipio hori jasotzeko. Bestalde, zerga subjektibo prototipikoa da, zeren eta bertan islatu behar baitira zergadunen inguruabar pertsonal eta familiarrak, horiek zergapean jartzen den errentan eragina duten neurrian. Hala eta guztiz ere, subjektibo bihurtze hori zenbait prozeduraren bitartez lor daiteke, guztiz antolamendu juridikoaren araberakoak eta doituak, halako moduz non haien hautapena ez baita kontu aseptiko edo tekniko bat, sinestarazi nahi den bezala, zeren eta borondate politiko jakin bat erakusten baitu. Funtsean, bi modu daude zergadunaren inguruabar pertsonal eta familiarrak ezagutzeko: batetik, zerga-oinarriaren murrizketen mekanismoaren bidez –horrek, zergaren gehikortasunean daukan eraginarekin, zeren eta murrizketa horiek zergapetze-tasaren marjinala ukitzen baitute–, eta, bestetik, kuota-kenkarien teknikaren bitartez (azken horiek zergaren gehikortasuna errespetatzen dute). Gure foru PFEZean bi alderdi horiek ezagutu dira, eta horrek erakusten du sistema bat ala bestea hautatzea guztiz balioduna dela gure antolamendu juridikoan. Beti bezala, Foru Parlamentuari dagokio hautatu beharreko eredua erabakitzea.

Gure aldetik, jada aurreratzen dugu erreforma adierazitako bi ildoetatik bigarrenaren araberakoa dela, halako moduz non horrek ekarriko baitu likidazio oinarri orokorraren zergapetze-tasa aldatzea, zerga-kuotaren gainean gerta daitezkeen eraginak zuzentze aldera, betiere zergadunen egiazko zerga zama arintzeari begira.

Agerikoa denez, arintze hori ezin da neurtu tarifaren alderaketa soilaren bitartez, zeren eta zergaren eredua eta egitura muturretik aldatzean, antzua, eta are alferrekoa ere, gertatzen baita gure inguruneko zerga-sistemekiko alderaketa oro.

Bestalde, zerga horretan errotu da gehien honako ideia hau: Nafarroako herritarrek 2015ean ordaindu beharko dute gure inguruko zerga-sistemetako herritarrek ordaintzen dutenaren antzeko kopuru bat, zeren eta, bestela, gertatuko bailirateke konparaziozko bidegabekeria bat, Hitzarmen Ekonomikoaren azpi-erabilera bat eta kontsumorako nahiz bestelako aldagai ekonomikoetarako diru-transferentzien gabezi bat.

Ideia horiek bi zehaztapen eskatzen dituzte: alde batetik, PFEZaren arloan Nafarroak dauzkan eskumen osoak erabili behar dira zerga zuzen eta gehikor bat diseinatzeko, ahalmen ekonomikoa errespetatu bai baina kontuan hartuko duena –beste zerga-figura batzuekin batera, zeinak, ezin baititugu arautu, nola baita BEZaren kasua– Foru Komunitateko gastu publikoa, halako moduz non Nafarroak bere Parlamentuaren erabakien bitartez bere buruari eman dion zerbitzu publikoen maila beste lurralde batzuetakoa baino handiagoa bada, aukera beste modu batera planteatu beharko baita, zeren eta zergak ez baitira bere buruan amaitzen den xede bat, baizik eta gastu publikoari estaldura emateko tresna bat. Azken batez, ez da soilik alderatu beharko PFEZaren bidezko zerga-zama erlatiboa, baizik eta, baita ere, horrek Nafarroako diru-bilketan daukan garrantzia eta biztanle bakoitzeko gastu publikoaren maila, beste erkidego batzuekin alderatuta.

Bestalde, berrogeialdian jarri beharra dago termodinamikari buruzko lege bat bailitzan baliozkotzat eman nahi den axioma ekonomiko bat: Baldin eta Nafarroak PFEZa dela-eta dagoen presio fiskala jaisten badu, horrek ekarriko du zergadunek errenta erabilgarri handiagoa edukitzea, eta horrek kontsumoaren areagotzea ekarriko du; eta horrekin, PFEZaren bidetik diru-bilketan gertatuko litzatekeen ustezko galera berdindu eginen litzateke BEZaren bidezko diru-bilketari esker. Egungo egoera ekonomikoan, errenta erabilgarri handiagoa edukitzeak, PFEZa gutxitzearen eraginez, hiru xede izan ditzake, eta ez bakarra; horrenbestez, aurreikusten zaila da diru-bilketaren galeratik zenbat konpentsatuko litzatekeen kontsumoaren bitartez. Izan ere, oso modu eskematikoan adierazita, errenta baliagarri handiagoa edukitzeak hiru xede izanen lituzke, zergadun motaren arabera:

a) Norbanakoen eta familien zorpetze handiagoa, nola frogatzen baitute finantza-entitateen eta entitate publikoen datu eta estatistikek.

b) Aurrezkia, hasi berria den gure berroneratzearen inguruan dauden zalantza ekonomikoak kontuan hartuta eta, batez ere, kontuan hartuta laneko errentak lortzen dituzten zergadunetatik (PFEZaren bidezko diru-bilketaren % 87 egiten dute) gehienek kezka dutela daukaten kontratu motarengatik (lanean hasi berritako pertsonen kasuan) edo lan erreformaren ondorioengatik eta ondorio horiek kaleratzeak direla-eta ekarriko duten malgutasun handiagoarengatik, baita kontratu mugagabea dutenen kasuan ere.

c) Soilik hirugarren maila batean, eta ezin zehatz ditzakegun proportzioetan, ageri da errenta baliagarria kontsumora bideratuko litzatekeela. Bide batez, esan behar dugu kontsumoak datu kezkagarriak ematen dituela oraindik gure erkidegoan.

Nolanahi ere, errenta baliagarriaren balizko banaketaren eskema labur honekin, agerian jarri nahi dugu ezen talde politiko batzuek abiapuntutzat duten premisa ez dela axioma enpiriko bat, eta zehaztu egin beharra dagoela, zeren eta PFEZaren zerga-zamaren gutxitzeak askatutako errenta guztia ez baita kontsumora bideratuko eta, horrenbestez, ezin baitugu lekualdatze errazegi bat egin: zuzeneko zerga baten bidezko diru-bilketa txikiagoak BEZaren bidezko diru-bilketako ehunekoari buruzko kalkulu handiagoa ekarriko du.

Erreformaren beste alderdi garrantzitsu bat da nolako zerga-eredua nahi den, egin nahi diren ukitu kosmetiko hutsez haratago, azken horiek ez baitiete konponbiderik emanen sakoneko arazoei. Azalpenaren lehenengo atalean zergaren subjektibo bihurtzearen aukera zehatzari buruz ari baginen, oraingoan zerga eredu sintetikoaren ala eredu analitikoaren arteko hautaketari buruz arituko gara. Laburki bada ere, aipatuko dugu eredu sintetiko batean, errenta guztiak elkarren artean integratzen eta berdintzen direla, haien jatorria zein den ere, eta gehikortasuna duen tarifa bakarrean biltzen direla; eredu hori izan zen 1978tik 1992ra Nafarroan erabili zena, orain azaltzeko beharrik ez dagoen xehetasun askorekin. Azken urte horretan, izan ere, eredu analitiko batera pasatu zen, non errentak beren jatorriaren arabera deskonposatzen baitira (lana, kapitala –higigarriena eta higiezinena– eta ondare-gehikuntzak eta murrizketak) eta arau bereziak ezartzen baitira errenta bakoitzari dagokion zerga-oinarriaren zatia osatzeko; hortik aurrera, berriz, errenta-iturri bakoitzari tratamendu desberdina ematen zaio, halako moduz non zerga-oinarria deskonposatuta ageri baita. Hori areagotu egin zen likidazio oinarri orokorraren eta aurrezkiaren likidazio oinarriaren arteko banaketarekin, honako berezitasunarekin: bietatik soilik lehenengoari aplikatzen zaio tarifa gehikor bat; bigarrenari, ordea, karga-tasa proportzionalak ezartzen zaizkio, zenbatekoaren araberako gehikortasun arin-arin batekin.

Berez, horrek berarekin dakar lege-gorputz beraren barruan bi zerga egotea: batetik, lan etekinen gaineko zerga bat (funtsezkoa, nahiz eta esklusiboki) eta beste zerga bat gainerako errenten gainekoa (kapitala eta ondare bidezko irabaziak). Eredua lehengoratzea ezinezkoa da une hauetan, zeren eta Europar Batasunean sartuta egoteak eta inguratzen gaituzten zerga-sistemen esperientziak eragozten baitute trabak ezartzea kapital-mugimenduen askatasunari, batetik, eta, bestetik, zergadun jakin batzuen kasuan ohiko egoitza foru lurraldetik migratzeko eragina sor baliteke. Hoberena maiz onaren etsai denez eta pragmatismoz jokatuta, formula tekniko egokiagoak ezarri beharko dira zertarako-eta, gutxienez ere, laneko errentak positiboki diskriminatzeko, zeren eta horiek baitira tratamendu okerrena jasaten dutenak, beste batzuekin alderatuta, zenbatekoa finkatzerakoan ez ezik, tarifa gehikorra aplikatzeko orduan ere. Are gehiago, kontuan hartu beharra dago Nafarroako Zerga Ogasunarentzat kontrolatzen errazenak diren errentak direla, zeren eta haietan atxikipenak egiten baitira; eta beste errenta batzuetan ere zerga-betebeharrak egoteak ez dio indarra kentzen baieztapen horri.

Adierazi dugun bezala, PFEZaren erreforma integralari ekiteko garaia da, zergadunen arteko birbanaketa hobea, tarifen gutxitzea eta zerga-oinarri zabalagoak izatea lortze aldera. Badakigu hiru printzipio horiek bateragarri egitea ez dela lantegi erraza, baina horretarako daukagu Hitzarmen Ekonomikoa eta Nafarroari buruzko ezagutza, zeinak eginkizun horretan gidatu behar gaituzten parametroak baitira.

Aitzinsolas honen ondoren –luzea da, agian, baina beharrezkoa–, Pertsona Fisikoen Errentaren gaineko Zergari buruzko Foru Legeko Testu Bategin indarduneko artikuluetan proposatzen ditugun aldaketak kasuan kasu justifikatzen dituzten arrazoiak azalduko ditugu, kontuan hartuta testu hori zerga-sistema bereki eta barnetik konektatu baten esparruan dagoela; horrenbestez, proposatutako aldaketek aipatutako sistemako beste zerga batzuetan izan ditzaketen ondorioak ere jaso ditugu. Horri dagokionez, aldaketak justifikatuko ditugu foru lege proposamen honen zati xedatzailean agertzen diren ordenan.

Hartara, 7.r) artikuluaren testu berriak bilatzen du minusbaliotasuna duten pertsonentzat egokitutako ibilgailuen erosketarengatiko salbuespenari eustea, baina kopuru-muga bat ezarriz; izan ere, muga horren indarrez, salbuespenik ez da aplikatuko subjektu pasiboaren likidazio oinarria 60.000 eurotik gorakoa denean. Beste kasu batzuetan gertatzen den bezala, bateragarri egin behar dira zenbait kolektiborentzako babes fiskala eta pertsona horien errealitate ekonomikoa, eta zergen arloko zuzentasunaren ikuspuntutik, ez dirudi mugagabeko salbuespenak zentzurik duenik.

Bestalde, PFEZari buruzko Foru Lege indarduneko 15.2e) artikulua ezabatzen da, enplegatuen seme-alaben hezkuntzarako baimendutako ikastetxeek ordaindutako kopuruak gauzazko errenta gisa ez hartzea kentzeko. Zergen arloko zuzentasunaren ikuspuntutik justifikaziorik oinarrizkoena ere falta du, zeren gauzazko errenta bat baita, askotan kontratu jakin batzuetarako hitzartutakoa; gainera, honako paradoxa ere gertatzen da: araua gaur egun erredaktatuta dagoen moduan, enplegatuarentzako edo ezkontide nahiz bikote egonkorrarentzako –ez ondorengoarentzako– prestazio bat balego, laneko gauzazko errentatzat hartuko litzateke. Bestalde, eta hori gehikortasunaren aurkakoa da, egungo arauak ez du enplegatuaren errentaren araberako bereizketarik egiten, halako moduz non errenta handiagoak –esate baterako, 80.000 eurokoak– dituzten gurasoek sasi-salbuespen horren onura hartuko bailukete. Eta argudio gehiegi ez emateko, azkenik nabarmendu nahi dugu ez dela exijitzen ikastetxearen helbidea Nafarroakoa izatea, ez eta ikasketak Foru Komunitatean egitea ere.

17.2.a) artikuluak proposatzen den testu berriak beheratu egiten du, alde batetik, % 40tik % 30era laneko etekinengatiko murrizketa, haiek sortzeko aldia bi urte baino handiagoa denean edo irregulartzat kalifikatzen direnean, baina egungo testuari eusten dio (eta ez Nafarroako Gobernuak Parlamentuari igorritako lege proiektuaren proposamenari) murrizketa kalkulatzeko moduari dagokionez, etekin horiek denboran zehar modu zatikatuan lortzen direnean. Azkenik, lan- edo merkataritza-harremana azkentzeko kasuan, etekin irregulartzat jotzen den zenbatekoa 300.000 eurotik 180.000 eurora aldatzen da; murrizketa hori, aurrez, izaera orokorrez ezartzen da.

Testu Bategineko 18.1 artikuluaren kasuan, c) eta d) letrei eusten zaie, langileen sindikatu-afiliazioko gastuengatiko eta defentsa juridikoko gastuengatiko kenkaria bideratzeko. Bigarren kasuan, 300 eurotik 1.000 eurora igotzen da defentsa juridikoaren kontzeptuan ken daitezkeen gastuen gehienekoa.

Zentzurik ez du eta laneko etekinen zehaztapenean are distortsio handiagoa dakar gastu horiek kuotako kenkari bihurtzeak (Nafarroako Gobernuak aurkeztutako foru lege proiektutik eratortzen denez), etekin osoak lortzeko beharrezkoa den gastutzat hartu beharrean. Distortsioa gertatzen da zeren eta, enpresaburu edo profesionalen kasuan, beren interesak defendatzeko erakunde jakin batzuetan afiliatzea gastu kengarritzat jotzen baita; horrenbestez, arrazoizkoa dirudi zerga-tratamendu bera eman dakiola. Bestalde, gogoan eduki beharra dago ezen, laneko etekinen kasuan, gastu kengarriak tasatuta daudela, halako moduz non, stricto sensu, ezin baitira kendu etekin osoak lortzeko beharrezko direnak. Hala eta guztiz ere, kasuistika (joan-etorrietako gastuak, mantenu-gastuak eta abar) hainbestekoa zen eta hainbestekoa da non puntu horretan egungo araudiari eustearen alde egin baita; de lege ferenda eta sinpletasunaren mesedetan, planteatu liteke ehuneko finko bat ezartzea justifikatzen zailak diren gastuen kontzeptuan.

32.2 artikuluaren aldaketak bilatzen du koherentzia bat ezartzea laneko etekin irregularretarako proposatu den erregulazioarekin, kontuan har dadin kopuru horiek modu zatikatuan jasotzen diren (halako moduz non egungo testuari eutsiko zaion, foru lege proiektuan proposatzen den testuaren kaltetan). Bestalde, 300.000 eurotik 180.000 eurora murrizteak zentzu handiagoa du lan etekinen kasuan baino, zeren eta praktikan zail gertatuko baita kopuru hori gainditzen duten zergadunak aurkitzea; praxia alde batera utzita, etekin irregularren mota desberdinen arteko barne-koherentziari eutsi behar zaio.

Bestalde, 34.6 artikuluaren testu berriak aurrekoaren funts bera dauka, eta horregatik ez gara geratuko hura justifikatzen, eta aurreko lerrokadan adierazitakora jotzeko eskatzen dugu.

35.8 artikuluko testu berriak eta zuzeneko zenbatespen erraztuaren araupetzeak ez du aldaketa handirik izan, salbu eta bi alderditan, bata formakoa eta bestea kuantitatiboa. Aldaketa formala da muga kuantitatiboa foru legean ezartzen dela, ez erregelamendu mailako arauetan; horrek eragiten du maila horretan gelditzea, eta, bestalde, zalantza batzuk argitzen ditu lege erreserbaren printzipioari lotuta egoteari ala ez egoteari dagokionez. Bere aldetik, aldaketa kuantitatiboak 600.000 eurotik (PFEZaren egungo erregelamenduaren arabera) 300.000 eurora jaisten du zuzeneko zenbatespenaren azpi-araubide honi lotuta egotea dakarren negozio-bolumenaren kopurua. Horri dagokionez, iruditzen zaigu enpresa- nahiz lanbide-jarduerak garatu eta 300.000 eurotik gorako fakturazio-bolumena duen pertsona fisiko batek bere zerga-oinarria araubide orokorraren arabera finkatu behar duela. Bestalde, azken lerrokadak ahalmena ematen dio erregelamenduari zenbait gastu kopuru finko baten arabera edo forfait erara kalkula daitezen.

Bestalde, 36. artikuluaren aldaketarako arrazoi batzuk badaude. Lehenengoa formala da eta foru legera eraman nahi ditu –erregelamendu bidezko garapenerako utzi beharrean– muga kuantitatiboak eta eta beren oinarria zuzeneko zenbatespenaren araubidearen arabera finka dezaketen produkzio-sektoreak. Bestalde, ikusita konstatatzeko modukoa den proportzio gabetasuna dagoela, Nafarroako Gobernuak emandako datu soziometrikoen arabera, zenbatespen objektiboko araubideko zeinu, adierazle eta moduluen aplikazioaren eta zuzeneko zenbatespeneko araubidean aitortutako likidazio oinarriaren artean (2011. eta 2012. urteetan), proposatzen dugu legean murriztea (eta ez erregelamenduan eta are gutxiago foru agindu batean) negozio-bolumenaren zenbatekoa, hura soilik enpresaburu txikientzat edo profesionalentzat utzita, edo bestela, ezaugarri jakin batzuk betetzen dituzten nekazari eta abeltzainentzat. Bestela, nahiz eta zalantzazkoagoa den, zeren eta de facto Nafarroako Gobernuaren eskuetan utziko bailuke zerga-oinarriaren zehaztapena, legezko erreserbaren printzipioa urratuta, aukera legoke zeinu, adierazle edo moduluak igotzeko, etekin ekonomikoaren errealitatea ez dadin hain urrun egon zerga-araubidearen aplikaziotik ondoriozta daitekeenetik.

Gainera, oraindik ere artikulu berean, 6. erregela kentzen da (ebaluazio orokorrak gogorarazten ditu, zeinak 1978an kendu baitziren gure zerga sistematik eta errege-zergen eredu batetik hurbilago baitaude), eta, horrenbestez, 7. erregela 6. erregela izatera pasatzen da, testu bategineko artikuluak modu arrazionalean ordenatze aldera. Azkenik, 36. artikuluko 2. idatz-zatia kentzen da, zeren eta ez baitu zentzurik lotzea (nahiz eta egungo arauak “ahal dela” gehitzen duen) zeharkako zenbatespenean dagoen subjektu pasiboaren erregularizazioa (hau da, kontabilitatea eramaten ez duen enpresaburu edo profesional bat, ikuskatzaileen egitekoa oztopatzen duena eta abar) zuzeneko zenbatespenak berezko dituen zeinu, adierazle eta moduluekin; izan ere, paradoxa bat bada ere, zerga-oinarria kalkulatzea eragozten duten betebehar formal horien ez betetzeak onurak ekar ditzake.

39.5 artikuluaren aldaketak bateragarri egin nahi du mendetasuna duten pertsonen babesa eta muga bat ezartzea ohiko etxebizitzaren eskualdatze batetik heldutako ondare-gehikuntzaren salbuespenerako. Jada aipatu dugu kolektibo batzuk babestea ez dela bateraezina PFEZaren erregulazioaren buru egon behar duen ahalmen ekonomikoarekiko errespetuarekin, eta, horregatik, salbuespenak ez du eraginik gehikuntza 300.000 eurotik gorakoa denean, halako moduz non gaindikina zergapetu eginen balitzateke.

55.1.Zazpigarrena.a) artikuluaren aldaketa pentsio-plan eta -funtsei buruzkoa da. Funtsean, helburua da gizarte aurreikuspenek sistema modu berritzaile batean piztea, bai Estatuan, bai Nafarroan; horri dagokionez, zerga-oinarriaren murrizketaren ehunekoak behera egiten du laneko etekinen eta enpresa- nahiz lanbide-etekinen arabera, onura handiagoa emanez errenta txikiena lortzen dutenei eta ahalegin handiena egiten dutenei. Gure proposamenean, 8. idatz-zatiari eusten zaio, halako moduz non ekarpena egiten deneko zergaldian murriztu ez den gaindikina hurrengo bost ekitaldietan aplikatu ahalko baita.

Pentsio-plan eta -funtsen esparruan, berriz, 55.1.Hamargarrena artikulua aldatzen da. Funtsean, PFEZari buruzko Legegintzako Foru Dekretuko egungo 13. xedapen gehigarriaren sistematika hobeki antolatu nahi da, baina, aurrez sartutako mugapenekin koherentzia izateko, zenbatekoak bat etor daitezela bilatu da. Hartara, bada, lehenengo, hobekuntza tekniko bat da, zeinak saihestu nahi baitu pentsio-planei egindako ekarpenak foru araudiaren artikuluetan barreiatuta egon daitezela. Bigarrenik, zenbait muga ezartzen dira minusbaliotasuna duen pertsona batek kopuru batetik gorako errentak dituen kasuetan, zeren eta arauaren espirituak eta ahalmen ekonomikoarekiko errespetuak ezin baitute beraiekin ekarri ekarpenak eman dakizkiola daukaten minusbaliotasunarekin ere zerga-oinarri jakin bat duten pertsonei. Aldaketaren ondorioz, indarrik gabe geratuko litzateke aipatutako hamahirugarren xedapen gehigarria.

55. artikuluko 3., 4. eta 5. idatz-zatiak (gutxieneko pertsonala eta familiarra eta subjektu pasiboarekin familia-loturak dituzten pertsonak zaintzeagatiko murriztapena) kentzen dira, zerga subjektibo bihurtzeari begira proposatutako eredu berria dela eta; izan ere, haren indarrez, inguruabar pertsonal eta familiarrek ez dute jada eraginik zerga-oinarriaren murriztapen gisa, eta kuotako kenkari izatera pasatzen dira, logikoa den bezala kopuru-mugak aldatuta, ikusiko dugun bezala. Helburua ez da soilik gutxitzea onura fiskal horrek Nafarroako 2014rako gastu fiskalen aurrekontuan daukan garrantzia, baizik eta, baita ere, zergaren egitura berrantolatzea, suposatuta, aipatu dugun bezala, aukera legitimo bat dela, Nafarroako Parlamentuari eztabaidatzea eta, kasua bada, onestea dagokiona. Jokoan daude foru legegileak babestu ahal lituzkeen bi printzipio: alde batetik, ahalmen ekonomikoa eta subjektu pasiboaren inguruabar pertsonal eta familiarren arreta; bestetik, gehikortasuna. Egungo formulak (zerga-oinarriaren murrizketa) lehenengo printzipioa betetzen du, baina zama handia dakarkio bigarrenari, tasa marjinalarekin jokatzen baitu, halako moduz non onura handiagoa baitakarkie zerga-oinarri handiagoa duten zergadunei. Nolanahi ere, kontua ez da eztabaidatzea nor ateratzen den kaltetuta edo nork lortzen duen onura egiturazko erreforma honekin –haren gainean pibotatzen du PFEZaren eredu berriak, eta foru lege proposamenaren ezin ukituzko gunea da–, baizik eta zehaztea bi sistemetatik (oraingoa eta proposatutakoa) zein egokitzen zaien hobekien ahalmen ekonomikoari eta gehikortasunari. Bada, zalantzarik gabe, orain proposatzen duguna da bi printzipio horiek hobekien betetzen dituena. 

Aldaketa honen ondorioz, eta 55. artikuluko idatz-zatien berrantolaketa alde batera utzita, eragin zuzena dauka 7. idatz-zatian; izan ere, azken horrek testu berria izanen du. Eta eragina du, era berean, 57. artikuluan, zeinari testu berria ematen baitzaio, proposatutako murrizketak kentzen direla jaso dezan.

Berrantolaketaren ondoren, 55.6 artikulua 55.3 artikulu berria izatera pasatzen da, halako moduz non alderdi politikoentzako ekarpenak murrizketa gisa mantentzen baitira (ez kenkari gisa, Nafarroako Gobernuak igorritako foru lege proiektuak proposatzen duen bezala), are gehiago kontuan hartuta berriki arau hori aldatu dela, maiatzaren 16ko 8/2014 Foru Legearen bitartez. Kontuan hartu beharra dago diru-bilketaren eragina txiki-txikia dela, eta gainera, hartara lortzen dela afiliazio politikoari eta alderdien auto-finantzaketari eustea, bai eta gardentasun handiagoa ere, zeren eta alderdiek kuotei buruzko informazioa bidali beharko baitute.

Aldezten da 55. bis artikulu berri bat sar dadila, PFEZaren barne berrantolaketaren filosofia berari jarraituz, halako moduz non haren bitartez hamalaugarren xedapen gehigarrian jasotako edukia sartuko baita; xedapen hori, izan ere, aurrekoarekin bat, kendu egin beharko litzateke.

55. artikuluaren barruan berariazko idatz-zati bat egotearen aukera bazter utzi da, zeren eta arauak zerga-oinarriaren murrizketa hutsaz haratagoko gaiak arautzen baititu. Ikuspegi substantibotik eta barne-koherentziagatik, saiatu gara ezgaituak minusbaliotasuna duten pertsonekin parekatzen, ondare babesturako ekarpenen zenbatekoari dagokionez.

Likidazio oinarri orokorraren tarifei dagokienez, foru lege proiektuak proposatzen du bi urtetan tarifa gutxitzea (2015ean eta 2016an). Gobernuak azkenean aurkeztu duen oroitidazki ekonomikoak ez du argitasunez azaltzen ez hark, ez bestelako erabaki batzuek zer eragin izanen duten. Argi dago, nolanahi ere, Gobernuak idatz-zati horretan kontzentratzen duela bere zerga-jaitsieraren multzo handiena. Zergaren egitura modu garrantzitsuan aldatzearen aldeko hautua egin dugun neurrian, 2015eko urtarrilaren 1ean indarra hartuko lukeen tarifa bat eskaintzeko moduan gaude, ezertan kendu gabe Nafarroako Zerga Ogasunean izanen duen eraginari buruz, logikoa denez, erakunde autonomo horrek ex ante egin beharreko kalkuluak. Gure tarifa, Gobernuak proposatzen duenaren aldean, ez litzateke jaitsiko 2016an.

Eragin didaktikoetarako, oinarri gisa hartzen badugu foru lege proiektua (zeren eta ezin baitugu gure erreforma aplikatu, PFEZaren egituraren aldaketa dela eta), 2015ean likidazio oinarri gisa 30.805 euro dauzkan zergadun batek 7.500,40 euroko kuota osoa izanen luke (batez besteko karga-tasa efektiboa: % 24,34799), eta 61.610 euroko likidazio oinarria duen zergadun batek, berriz, 19.317,38 euroko kuota osoa (batez besteko karga-tasa: % 31,3542).

2014an (40. xedapen gehigarrian aurreikusitako karga osagarriarekin), lehenengo zergadunak 7.768,09 euroko kuota izanen luke (batez besteko karga-tasa efektiboa: % 25,216); 61.610 euroko likidazio oinarria duen zergadun batek, berriz, 20.322,84 euroko kuota osoa (batez besteko karga-tasa efektiboa: % 32,986).

Bestela esanda, tasa berriek onura ekarriko liekete errenta altuenei (eta eragina handiagoa izanen da 2016an). Edo, beste modu batera ikusi nahi bada, subjektu pasibo guztiei kuota osoa jaitsiko zaie, baina neurri handiagoan likidazio oinarri handiagoak dituztenei.

Aipatutako adibide erraz horretan, 30.805 euroko zergadunari % 3,44 gutxituko zaio kuota osoa; 61.610 euroko likidazio oinarria (bikoitza, gauzak errazte aldera) duen zergadunari, berriz, kuota osoa % 4,95 jaitsiko zaio (2015/2014).

Zerga-oinarriaren zati orokorraren tarifak egun dauden tarte berei eusten die, eta 2015erako bat dator tasetan Gobernuarenarekin; hurrengo urteetan, berriz, handixeagoa da. Proposamen honetan birbanaketaren alde eta diru-bilketa txikitzeko bidea saihesteko egiten den apustua honakoan datza, bereziki, aipatu den bezala: gutxieneko pertsonalak eta familiarrak kenkari bihurtzean, eta neurri txikiagoan bada ere, laneko etekinengatiko kenkaria berraztertzean.

Aurrezkiaren zerga-oinarriaren tarifari dagokionez, 60. artikuluari testu berria emanez, eta funtsean proportzionala bada ere, egun dagoena baino gehikortasun handiagoa ematen zaio, eta, gainera, puntu batean igotzen da tarte altuenaren karga-tasa, Gobernuak egindako proposamenarekin alderatuta.

62.1.h) artikuluko erreforma guztiz teknikoa da, eta aurrez proposatutako murrizketak berrantolatzera eta aurreko legeetako artikuluen zenbakiak berriz ordenatzera dator.

62.5 artikuluaren (lanarengatiko kenkaria) aldaketak berarekin dakar inplizituki aitortzea ezen etekinak okerrago tratatuta daudela, zerga-oinarria osatzeko orduan, gainerako etekinak baino, funtsean baina ez soilik gastu kengarriak erabat mugatu direlako, baina, baita ere haien kontrolarengatik eta zerga-oinarri orokorrean sartzeagatik, aipatu dugun bezala.

Hala eta guztiz ere, beharrezko egiten da, gure iritziz, laneko etekinengatiko kenkaria aldatzea, etekin txikiagoak dituztenen mesedetan, halako moduz non kenkaria jaisten joanen baita, zoru batekin, etekin mota horien zenbatekoak gora egiten duen neurrian.

Bestalde, foru lege proiektuko 62. artikuluko 6. eta 8. idatz-zatiak alferrekoak dira, baldin eta kontuan hartzen badugu eutsi egiten diegula egungo araudiaren gogoetei –izan ere, jaso egin ditugu–; hona: sindikatuetako kuotak laneko kastu kengarria dira eta alderdi politikoentzako ekarpenek zerga-oinarria jaisten dute, bere garaian adierazitako mugekin.

Garrantzi handikoa da gutxieneko pertsonala aldatzea haren egungo kontzeptutik, oinarriaren gaineko murrizketa izatetik, kuota-kenkari bat izatera. Horretara jotzen du, izan ere, 62. bis artikuluak, nahiz eta antolaketa sistematiko zuzen batean 62.1 artikulua izan beharko litzatekeen, artikulu horrek jasotzen dituen gainerako ordinalak toki bat aldatuta.

Halaber, garrantzitsua da inguruabar familiarrengatiko kenkaria, zeinera bideratuta baitago 62. ter artikulua (alabaina, antolamendu sistematiko argiago baten arabera, 62.2 artikulua izan beharko litzateke, gutxieneko pertsonalarengatik kenkariaren ondotik eta arauaren gainerakoa berrantolatuta, aurrez aipatu dugun bezala). Izan ere artikulu hori arau berri baten gisara gehitu da.

Kenkari berri horrek gutxieneko familiarraren murrizketa ordezten du, zeren eta horrek distortsio bat eragiten baitu zergaren gehikortasunean, zuzenean marjinalera jotzen baitu, halako moduz non zerga-oinarri handiagoa duten subjektu pasiboen ondorengoek bilatu behar baitute horiek zerga-etekin handiagoa izan dezatela; bada, inguruabar hori erreformarekin zuzentzen da, eta, aldi berean, aukera ematen da zerga-oinarriko zati orokorrari dagokion tarifa birformulatzeko.

Bi kasuetan, legegintza-politikaren arloko aukera bat da, zeina ez baita guztiz berritzailea (gutxienez ere, ondorengoen, aurrekoen eta abarrekoen kenkariaren kasuan) gure zerga-sisteman. Horrekin, PFEZaren neutraltasuna eta gehikortasuna areagotzen dira, eta, aldi beran, kontuan hartzen dira subjektu pasiboaren inguruabar familiarrak, halako moduz non zergak subjektibo izaten jarraitzen baitu; besterik gabe, PFEZak ezinbestez eduki behar duen izaera subjektiboa artikulatzeko bidea indardunaz bestekoa da.

Kenkarien zenbatekoa zein den ere –berraztertu egin baitaiteke, zeren eta garrantzitsuena baita zerga subjektibo bihurtzeko metodoa–, garrantzitsua da nabarmentzea erreformak erregela bat hausten duela; izan ere, erregela hori zuzenketarik gabe aplikatuta, gutxieneko pertsonalarengatiko kenkarian justifikatu gabeko gehikuntzak ekar ditzake. Tradizionalki, gehikuntza bat aplikatzen zitzaien 65 edo 75 urtetik gorako pertsonei, bai eta minusbaliotasun gradu batzuk frogatzen dituzten pertsonei ere. Bigarren talde hori lehenengoa baino justifikatuago egon badaiteke ere, egia da adina nahiz minusbaliotasuna –zerga-oinarria zein den ere– ez direla ahalmen ekonomikoaren parametro bat, zeinaren indarrez kenkaria areago daitekeen. Izan ere, zentzurik ez du 40.000 euroko zerga-oinarria duen 67 urteko zergadun batek gutxieneko pertsonala dela-eta kenkari handiagoa izateak 24.000 euroko zerga-oinarria duen 57 urteko zergadun batek baino. Hori dela eta, gehikuntzari eusten zaio, baina muga bat ezarrita. Izan ere, muga horren indarrez, igoera hori ezin da aplikatu baldin eta zergadunak, adina edo minusbaliotasun gradua gorabehera, 50.000 eurotik gorako zerga-oinarria badu.

Bestalde, 64. artikuluaren aldaketak arrazoi bikoitza dauka: alde batetik, aurrez egindako kenkarien berrantolaketa (halako moduz non berrantolaketa tekniko hutsa den); bestetik, % 30etik % 25era jaisten du dohaintzengatiko kenkarien eta biomasako instalazio termikoetan egindako inbertsioarengatiko kenkarien baterako oinarrien batura.

70. artikuluaren aldaketa soilik teknikoa da, eta hobekuntza juridikoa dakarren ordezpen gramatikal batean datza; izan ere, baterako tributaziora jo dezaketenak ez dira pertsona fisikoak, zergadunak baizik –hau da, familia unitate bat osatu eta zergagaia gauzatu eta errentak lortzen dituztenak–. Zehaztapen horretatik kanpo, arauak egungo testuari eusten dio.

74.Seigarrena artikuluaren aldaketak honako arrazoiak ditu: kenkari pertsonal eta familiarren berrantolaketa eta kasuko murrizketak kentzea. Izan ere, arauaren espirituari eutsita ere, aurreikusten da ezen, kuota nahikoa izan ez eta ezkontideetako batek edo bikote egonkorreko kide batek ezin izan dituenean kenkari horiek osorik aplikatu, gerakina beste ezkontideak edo bikote egonkorreko beste kideak aplikatu ahalko duela.

Bestalde, 74.Zazpigarrena artikuluaren aldaketak honako funtsa dauka: murrizketa berrantolatzeko beharra kuota osoaren gaineko kenkarietako murrizketa batzuen eraldaketaren arabera. Arau horrek kenkari gehigarri bat ezartzen du baterako tributazioaren alde egiten duten guraso bakarreko familia unitateentzat. Kenkari gehigarria gutxieneko pertsonal eta familiarraren kontzeptuan eginiko murrizketak kentzeari eta tarifa-murrizketari doitzeko, beste zenbateko bat proposatzen da, kenkari berriekin bat datorrena. Bestalde, muga batzuk ezartzen dira kenkari hori aplikatzeko. Muga horiek, aurreko kasuetan bezala, guraso bakarreko familia unitateko kideen zerga-oinarrien arabera zehaztuko dira, zeren eta horiek 50.000 eurotik gorakoak badira, kenkaria % 50 gutxituko baita, eta 70.000 eurotik gorako zerga-oinarriak dituzten guraso bakarreko familia unitateentzat, berriz, desagertu ere eginen baita.

Koherentzia-arrazoiak tarteko, kendu egiten da berrogeigarren xedapen gehigarria, zeren eta aldi baterako karga-tasa osagarria desagertzen baita 2015eko urtarrilaren 1etik aurrerako eraginekin, halako moduz non erreforma ez den bi urtetan banatuko. Aldi berean, tarifaren aldaketa eta murrizketen eta kenkarien arloan zergak duen egitura kontuan hartuta, hurrengo xedapen gehigarria kendu beharra dago, zeren eta laneko atxikipenen taula erregelamendu bidez finkatu baitaiteke.

Artikulu bakarra. Pertsona Fisikoen Errentaren gaineko Zergari buruzko Foru Legearen Testu Bategina, ekainaren 2ko 4/2008 Legegintzako Foru Dekretuaren bidez onetsia, aldatzea.

2015eko urtarrilaren 1etik aurrerako ondorioekin, ondotik ematen den testua izanen dute ekainaren 2ko 4/2008 Legegintzako Foru Dekretuaren bidez onetsitako Pertsona Fisikoen Errentaren gaineko Zergari buruzko Foru Legearen Testu Bateginaren manuek:

Bat. Testu berria ematen zaio 7. artikuluko r) letrari. Honako testua izanen du:

7. artikulua

“r) Foru Komunitateko Administrazioak erabilera partikularreko motordun ibilgailuak erosi edo egokitzeko minusbaliatuei ematen dizkien prestazio ekonomikoak, likidazio oinarria 60.000 eurotik gorakoa ez baldin bada”.

Bi. Kendu egin da 15.2.e) artikulua.

Hiru. Testu berria ematen zaio 17. artikuluko 2.a) idatz-zatiari. Honako testua izanen du:

17.2. artikulua

“a) ehuneko 30, bi urte baino gehiagoko sortze aldia duten etekinetarako (aldian-aldian edo behin eta berriz jasotzen direnak ez badira), eta erregelamendu bidez denboran modu irregular nabarmenean jasotakotzat jotzen direnetarako. Etekin horiek zatika kobratzen badira, sortze aldia kalkulatzeko kontuan hartuko da zenbat urtez izan den zatikatze hori, erregelamenduak agintzen duen moduan betiere”.

Lau. Testu berria ematen zaio 17. artikuluko 3. idatz-zatiari. Honako testua izanen du:

17. artikulua

“3. 2. idatz-zatiko murrizketak ez zaizkie 14.2.a) artikuluko prestazioei aplikatuko errenta gisa jasotzen badira, ezta zerga-oinarria gutxitzen duten enpresa kontribuzio egotziei ere, 55.1 artikuluarekin bat.

2. idatz-zatiko a) eta b) letretan ezarritako murrizketak aplikatzeko, etekin osoak ezin dira 180.000 eurotik gorakoak izan. Soberakinari ez zaio inolako murrizketarik aplikatuko.

Dena dela, 2.a) letran ezarritako murrizketa ez zaie aplikatuko lan-harremana (arrunta nahiz berezia) edo 14.2 c) artikuluko merkataritza-harremana, edo biak azkentzearen ondoriozko lan etekinei, baldin eta etekin horien zenbatekoa 180.000 eurokoa edo handiagoa bada.

Aurreko lerroaldean ezarritakoaren ondorioetarako, zenbatu beharreko lan etekinaren zenbateko osoa honako hauen batuketa aritmetikoaren bidez zehaztuko da: alde batetik, enpresatik bertatik edo sozietateen taldeko beste enpresa batzuetatik (horietan Merkataritza Kodearen 42. artikuluan aurreikusitako inguruabarrak izan behar dituzte) ateratzen diren lan etekinak, zenbat zergaldiri egozten zaizkion kontuan hartu gabe, eta, bestetik, salbuetsia egon daitezkeen diru kopuruak”.

Bost. Testu berria ematen zaio 18. artikuluko 1.d) idatz-zatiari. Honako testua izanen du:

18.1. artikulua 

“d) Zergadunak etekinak hartzen dituen pertsonarekiko edo entitatearekiko dituen harremanetan sorturiko auzietatik zuzenean eratorritako defentsa juridikoko gastuak, urte bakoitzeko 1.000 euroko mugarekin”.

Sei. Testu berria ematen zaio 32. artikuluko 2. idatz-zatiari. Honako testua izanen du:

32. artikulua

“2. 30.3 artikuluko a), b), c), d) eta f) letretan aurreikusitako etekin garbiak, bi urtetik gorako sortze aldia dutenak edo denboran zehar modu irregular nabarmen batez lortutakoak, ehuneko 30 murriztuko dira. Etekin horiek zatika kobratzen badira, sortze aldia kalkulatzeko kontuan hartuko da zenbat urtez izan den zatikatze hori, erregelamenduak agintzen duen moduan betiere.

Aurreko lerroaldeko murrizketa aplikatu ahal izateko, etekin osoak 180.000 eurokoak izanen dira gehienez. Mugaz gaindikoari ez zaio inolako murrizketarik aplikatuko”.

Zazpi. 34.6. artikulua aldatu da, eta testu hau izanen du:

“Bi urtetik gorako sortze aldia duten jarduera-etekin garbiak eta denboran zehar modu irregular nabarmen batez lortutakotzat erregelamendu bidez jotzen direnak ehuneko 30 murriztuko dira.

Aurreko lerroaldeko murrizketa aplikatu ahal izateko, etekin osoak 180.000 eurokoak izanen dira gehienez. Mugaz gaindikoari ez zaio inolako murrizketarik aplikatuko”.

Etekin horiek zatika kobratzen badira, sortze aldia kalkulatzeko kontuan hartuko da zenbat urtez izan den zatikatze hori, erregelamenduak agintzen duen moduan betiere.

Nolanahi ere, murrizketa hori ez da aplikatuko baldin eta etekinak, haien zenbatekoa gorabehera, modu erregularrean edo ohikoan era horretako etekinak ateratzen dituzten enpresa- edo lanbide-jardueretatik heldu badira, nahiz eta indibidualki aurretik adierazitako baldintzak betetzen dituen epearen barnean garatutako jardueren ondoriozkoak izan”.

Zortzi. 35. artikuluko 8. idatz-zatia aldatzen da. Hona testu berria:

35. artikulua

“8. Zuzeneko zenbatespen erraztua. Modalitate hau subjektu pasiboaren zenbait jarduerari aplikatuko zaie, baldin eta haien negozio kopuruaren zenbatekoa garbia, berak betetako jarduera guztietarako, 300.000 eurotik gorakoa ez bada aurre-aurreko urtean, non ez duen subjektu pasiboak berak aplikatzeari uko egin. Erregelamendu bidez, zenbait gastu kengarri zenbatzeko arau bereziak ezarri ahal izanen dira”.

Bederatzi. Testu berria proposatzen da 36 artikulurako. Hona testua:

“36. artikulua.

1. Etekin garbiaren kalkulua, zenbatespen objektiboaren bidezkoa, artikulu honetan eta hau garatuko duten xedapenetan ezarritakoak arautuko dute.

2. Inolaz ere ezin dira estimazio objektiboko araubidean egon kasuko zergaldian beren diru-sarrerekin honako kopuruak gainditzen dituzten subjektu pasiboak:

a) 150.000 euro, hurrengo jardueretan:

– Abeltzaintza independentea.

– Ganadua hazteko, zaintzeko eta gizentzeko zerbitzuak.

– Balio erantsiaren gaineko zergaren nekazaritzako, abeltzaintzako eta arrantzako araubide berezitik salbuetsita dauden nekazari eta abeltzainek eginiko bestelako lan, zerbitzu eta jarduera osagarri batzuk.

– Balio erantsiaren gaineko zergaren nekazaritzako, abeltzaintzako eta arrantzako araubide berezitik salbuetsita dauden oihan-jardueren titularrek eginiko bestelako lan, zerbitzu eta jarduera osagarri batzuk.

– Apartzeria-araubidean gauzatzen diren nekazaritza-jardueretan, lagatzaileari dagozkion aprobetxamenduak.

– Apartzeria-araubidean gauzatzen diren oihan-jardueretan, lagatzaileari dagozkion aprobetxamenduak. 

– Produktu natural, begetal edo animalia-produktuen transformazio-, elaborazio- edo manufaktura-prozesuak, baldin eta jarduera ekonomikoen gaineko zergaren tarifetan jarduera industrialei dagokien epigrafeetako batean alta emanda egotera behartuta badaude eta prozesuok egiten dituztenak badira produktu natural horiek zuzenean lortzen diren ustiategietako titularrak.

– Nekazaritza- edo abeltzaintza-jarduerak, balio erantsiaren gaineko zergaren nekazaritzako, abeltzaintzako eta arrantzako araubide berezian egon daitezkeenak.

– Oihan-jarduerak, balio erantsiaren gaineko zergaren nekazaritzako, abeltzaintzako eta arrantzako araubide berezian egon daitezkeenak.

b) 100.000 euro, gainerako jardueretan.

Erregelamenduzko xedapenak honako erregela hauei lotuko zaizkie:

Lehena. Araubide hau erregulatzen duten arauetan aurreikusten diren baldintzak betetzen dituzten subjektu pasiboek horri jarraituz zehaztuko dituzten haien etekinak, aplikatzeari uko egin ezean, erregelamendu bidez ezarriko den moduan.

Bigarrena. Zenbatespen objektiboaren araubidea Balio Erantsiaren gaineko Zergan ezarritako araubide bereziekin batera aplikatuko da, erregelamendu bidez horrela ezartzen denean.

Hirugarrena. Zenbatespen objektiboko araubidearen aplikazio eremua, besteak beste, jardueren eta laboreen izaeraren arabera finkatuko da edo modulu objektiboak kontuan hartuta, hala nola eragiketen bolumena, langileen kopurua, erosketen zenbatekoa, ustiategien azalera edo erabilitako aktibo finkoak, zergadunak egindako jarduera guztientzat erregelamendu bidez ezarritako mugekin.

Diru-sarreren bolumenaren tamaina konputatzeko, kontuan hartuko dira subjektu pasiboak eginiko enpresa jarduerei dagozkien eragiketak ez ezik baita ezkontideak, ondorengo ahaideek eta aurreko ahaideek egindakoei, eta orobat, aurreko horietako edozein partaide den errenta-egozpenaren araubideko entitateek egindakoei dagozkienak ere, inguruabar hauek batera gertatzen badira:

– Egindako enpresa jarduerak berdinak edo antzekoak izatea. Ondorio horietarako, berdinak edo antzekoak direla ulertuko da Jarduera Ekonomikoen gaineko Zergan talde berean sailkatutakoak.

– Jarduera horien zuzendaritza bateratua izatea, giza edo gauza baliabideak partekatuz.

Laugarrena. Zenbatespen objektiboaren araubidea aplikatu ahal izanen zaie errentak egozteko araubidean dauden entitateei.

Zenbatespen objektiboaren araubidea ezin izanen zaie aplikatu enpresa jarduerei edo profesionalen jarduerei, hein batean edo bere osotasunean, Espainiatik kanpo egiten badira.

Bosgarrena. Enpresa- edo lanbide-jardueren etekin garbia zenbatespen objektiboaren bidez kalkulatzeko Ekonomi eta Ogasun Departamentuak orokorrean edo jarduera sektore zehatzetarako ezarriko dituen zeinu, indize edo moduluak erabiliko dira.

Seigarrena. Zenbatespen objektiboaren araubidea aplikatu arren, jardueraren benetako etekinen eta araubide hauek modu egokian aplikatzetik heldu direnen arteko aldeak direla-eta ondarean gerta daitezkeen gehikuntzak edo murrizketak ez dira inolaz ere zergapetuko”.

Hamar. Testu berria ematen zaio PFEZaren Testu Bategineko 39.5.b) artikuluari. Honako testua izanen du:

“39. artikulua. Kontzeptua

5. Zergatik salbuetsita daude ondare gehikuntza batzuk, hala nola:

b) Mendekotasun larriko egoeran nahiz mendekotasun handikoan dauden pertsonen kasuak, ohiko etxebizitza kostu bidez eskualdatzen badute, Mendekotasun egoeran dauden pertsonen autonomia sustatzeari eta laguntza emateari buruzko abenduaren 14ko 39/2006 Legean xedatzen denaren arabera, bai eta lege horren arabera mendekotasun moderatuko egoeran dauden eta hirurogeita bost urtetik gorakoak diren pertsonen kasuak ere. Salbuespen hori ez da inolaz ere aplikatuko ondare-gehikuntza 300.000 eurotik gorakoa denean. Kopuru horren gainetik dagoen zenbatekoa zergapean geratuko da”.

Hamaika. Testu berria ematen zaio PFEZaren Testu Bategineko 55.1.Zazpigarrena.a) artikuluari. Honako testua izanen du:

“55.1. artikulua. 7.a)

Aurreko puntuetan jasotzen diren murriztapenen baterako muga gehieneko gisa ondoren finkatzen diren ehunekoak aplikatuko dira:

a') Zergaldi bakoitzean norbanakoak jasotako lan etekinen eta enpresa- nahiz lanbide-jardueren etekin garbien baturaren ehuneko 10, 12.500 euroko mugarekin, batura hori urtean 90.000 eurokoa edo goragokoa bada.

b') 9.000 euro, zergaldi bakoitzean norbanakoak jasotako lan etekinen eta enpresa- nahiz lanbide-jardueren etekin garbien batura 60.000 eurokoa edo goragokoa eta 90.000 eurotik beherakoa denean.

c') Zergaldi bakoitzean norbanakoak jasotako lan etekinen eta enpresa- nahiz lanbide-jardueren etekin garbien baturaren ehuneko 15, batura hori 50.000 eurokoa edo goragokoa eta 60.000 eurotik beherakoa denean.

d') 7.500 euro, zergaldi bakoitzean norbanakoak jasotako lan etekinen eta enpresa- nahiz lanbide-jardueren etekin garbien batura 30.000 eurokoa edo goragokoa eta 50.000 eurotik beherakoa denean.

e') Zergaldi bakoitzean norbanakoak jasotako lan etekinen eta enpresa- nahiz lanbide-jardueren etekin garbien baturaren ehuneko 25, batura hori 30.000 eurotik beherakoa denean.

Hamabi. Idatz-zati berri bat, hamargarrena, gehitzen zaio PFEZaren Testu Bategineko 55.1 artikuluari. Honako testua izanen du:

“55.1.Hamargarrena. artikulua. Minusbaliotasuna duten pertsonen alde egindako gizarte aurreikuspeneko sistemetara egindako ekarpenen eta prestazioen zerga-araubidea.

1. Minusbaliotasuna duten pertsonen alde egindako pentsio planetarako ekarpenei, baldin eta Pertsona Fisikoen Errentaren gaineko Zergari buruzko estatuko araudian ezarritako betebeharrak, ezaugarriak eta baldintzak betetzen badituzte, eta haietatik heldu diren prestazioei ondoko zerga-araubidea aplikatuko zaie:

a) Zilegi izanen da pentsio plan horietara sartzen diren dirutzei murrizketa egitea Pertsona Fisikoen Errentaren gaineko Zergaren parte orokorrean, gehieneko muga hauek kontuan hartuta:

a’) Partaide bakoitzak bere ahaide minusbaliatu baten alde urtean egindako ekarpenen kasuan: 6.000 euro urteko. Inoiz ere ez da murrizketa hori aplikatuko ahaidetasun- edo tutoretza-harremana dagoen minusbaliatuaren zerga-oinarria 50.000 eurotik gorakoa denean.

Horrek ez die galarazten beren pentsio planetan ere dirua sartzea, foru lege honen 55.1.Zazpigarrena artikuluak ezartzen dituen mugen barrenean.

b’) Partaide minusbaliatuek berek urtean sartzen duten dirurako, urtean, 15.000 euroko gehieneko mugarekin.

Minusbaliatu beraren alde ekarpenak egindako pertsona guztiek egindako murriztapenak guztira, minusbaliatuak berak egindakoak barne, gehienez ere 22.000 eurokoak izanen dira urtean. Hartarako, minusbaliatu baten alde ekarpen bat baino gehiago egiten badira, aurrena minusbaliatuak berak egindako ekarpenei egin beharko zaie murrizketa, eta horiek 22.000 euroko muga horretara iristen ez direnean soilik egin ahal izanen zaie murrizketa haren alde beste pertsona batzuek eginiko ekarpenei, euren zerga-oinarrian eta proportzionalki. Edozein kasutan ere, minusbaliatu beraren alde ekarpenak egin dituzten pertsona guztien murrizketak ez dira inoiz izanen guztira 22.000 euro baino gehiagokoak.

b) Minusbaliatuek errenta gisa jasotako prestazioetatik heldu diren lan etekinek, xedapen honek aipatzen dituen ekarpenei dagozkienek, murrizketa izanen dute zerga honetan, ondorio askotarako errenta-adierazle publikoa (IPREM) halako hiruraino.

Minusbaliatuek kapital gisa jasotako prestazioen kasuan, xedapen honek aipatzen dituen ekarpenei buruzkoak badira, foru lege honetako 17.2 artikuluko b) eta c) letretan jasotako murrizketa ehuneko 60koa izanen da.

2. Arau honetan ezarritako araubidea aplikatuko zaie gizarte aurreikuspeneko mutualitateetara, aseguratutako aurreikuspen planetara, enpresaren gizarte-aurreikuspeneko planetara eta menpekotasun larria edo menpekotasun handia baizik estaltzen ez duten aseguruetara (Autonomia sustatzeko eta Menpekotasun Egoeran dauden Pertsonei kasu egiteko abenduaren 14ko 39/2006 Legean xedatzen denaren arabera) Pertsona Fisikoen Errentaren gaineko Zergari buruzko estatuko araudian ezarritako baldintzak eta erregelamendu bidez finkatzen direnak betetzen dituzten minusbaliatuen alde egindako ekarpenei eta prestazioei, baita haietatik guztietatik jasotakoei ere. Kasu horretan, ezarritako mugak arau honetan jasotako gizarte aurreikuspeneko sistema guztietarako izanen dira.

Pentsio plan eta funtsen araudian aurreikusitakoak ez bezalako kasuetan, gizarte aurreikuspeneko mutualitate horien eskubide kontsolidatuak erabiltzearen ondorioak foru lege honetako 55. artikuluko 1. idatz-zatiko 2. puntuko b) letraren bigarren lerrokadan ezarritakoak izanen dira.

3. Minusbaliotasuna duten pertsonen alde gizarte aurreikuspeneko sistemetan egiten diren ekarpenei, Pertsona Fisikoen Errentaren gaineko Zergaren Estatuko araudian ageri diren pertsonek eginei, ez zaie Oinordetzen eta Dohaintzen gaineko Zerga aplikatuko.”

Hamahiru. PFEZaren Testu Bategineko 55. artikuluko 4. idatz-zatia kentzen da.

Hamalau. PFEZaren Testu Bategineko 55. artikuluko 7. idatz-zatia kentzen da.

Hamabost. 55. artikuluko 3. idatz-zatia aldatzen da.

55. artikulua

3. Alderdi politiko, federazio, koalizio edo hautesle-elkarteetako afiliazio-kuotak eta ekarpenak, urteko 600 euro bitarte, betiere kuota eta ekarpen horiek Alderdi Politikoen Finantzaketari buruzko uztailaren 4ko 8/2007 Lege Organikoaren 8.1 artikuluan ezarritakoaren arabera frogatuta egonez gero. 

Kenkaria egiteko baldintza izanen da subjektu pasiboek ordaindutako kuotak eta ekarpenak agertzea alderdi politikoek, federazioek, koalizioek edo hautesleen elkarteek Tributu Administrazioari tributu-araubidean ezarritako eredu eta epeetan aurkeztutako deklarazioetan.

Hamasei. Testu berria ematen zaio 55. artikuluko 6. idatz-zatiari. Honako testua izanen du:

55. artikulua.

6. Artikulu honetan aipatutako murrizketak ondoko arau hauei jarraikiz eginen dira:

Lehena. Lehenbizi aplikatuko dira 1. eta 2. idatz-zatietan, 55. bis artikuluan eta hamargarren xedapen gehigarrian ezarritakoak.

Bigarrena. Emaitza positiboa bada, 3. idatz-zatian ezarritakoa aplikatuko da, haren mugaraino. Aplikatu gabeko kopuruak, halakorik balitz, zerga-oinarriaren aurrezkiaren zati berezia murriztuko luke, baina negatibo bihurtu gabe.

Emaitza negatiboa bada, 3. idatz-zatian ezarritako murrizketa aplikatuko litzaioke zerga-oinarriko aurrezkiaren zati bereziari, negatibo bihurtu gabe ere.”

Hamazazpi. 55. bis artikulu berria gehitzen da, honako edukia duena:

“55. bis artikulua. Ezgaitasunak dituzten pertsonen ondare babestuari egindako ekarpenen araubide fiskala.

Ezgaitasunak dituzten pertsonen ondarea babesteko eta, xede berberarekin, Kode Zibila, Prozedura zibileko Legea eta tributu arloko araudia aldatzeko azaroaren 18ko 41/2003 Legean arautzen diren ekarpenek, hau da, ezgaitasunak dituzten pertsonen ondare babestuari egindakoek, ondoko araubide fiskal hau izanen dute:

1. Ezgaitasunen bat duen subjektu pasiboari.

a) Ekarleak pertsona fisikoen errentaren gaineko zergaren subjektu pasiboak direnean, urtean ekarle bakoitzeko 8.000 euro bitarteko kopurua eta, osotara, 22.000 bitarteko kopurua lan etekintzat hartuko da.

Horrez gainera, aurreko lerrokadan ezarritako mugak gorabehera, ekarleak sozietateen gaineko zergaren subjektu pasiboak direnean, urtean 8.000 euro arteko kopurua lan etekintzat hartuko da, betiere sozietateen gaineko zergan gastu hori kenkari gisa agertu bada.

Etekin horiek ezgaitasuna duen subjektu pasiboaren zerga-oinarrian sartuko dira, ondare babestuaren titularrarenean, hain zuzen. Etekinetako zenbatekoa eta, honelakorik badago, foru lege honen 55.1.Hamargarrena artikuluko 1.b) idatz-zatian aipatzen diren errenta gisako prestazioak batu ondoren, ondorio askotarako errenta-adierazle publikoaren (IPREM) halako hiru gainditzen duen zenbatekoa hartuko da aintzat.

Ekarpenak Sozietateen gaineko Zergaren subjektu pasiboek egiten dituztenean, eta beren menpe dauden langileen ahaide edo ezkontideen edo langileek tutoretza, harrera edo umeordetza araubidean dituzten pertsonen ondare babestuaren alde badira, ondare babestuaren titularrarentzat soilik hartuko dira lan etekintzat.

Letra honetan azaldu diren etekinak direla-eta atxikipenak edo konturako diru-sarrerarik egin beharko dira.

b) Diruzkoak ez diren ekarpenen kasuan, ondare babestuaren titularra den subjektu pasibo ezgaitua ekarlearen tokian subrogatuko da kasuko ondasun eta eskubideen erosketaren balioa eta eguna finkatzeari dagokienez.

Diruzkoa ez den ekarpenetik oinordetza eta dohaintzei buruzko zergaren menpe dagoen zatiari foru lege honen 42. artikuluan ezarritakoa aplikatuko zaio.

c) Eskuratzailearentzat lan etekinen izaera duen ekarpenen zatia ez da oinordekotzen eta dohaintzen gaineko zergaren menpe egonen.

2. Ekarleari.

a) Gradu guztietako zuzeneko ahaideek edo hirugarren gradura bitarteko alboko ahaideek familiako subjektu pasibo ezgaitu baten ondare babestuari egindako ekarpenek eskubidea emanen dute ekarleak zerga-oinarrian kenkaria egiteko, urtean 8.000 euro gehienez. Berdin jokatuko da ekarpena ezgaitasuna duen subjektu pasiboaren ezkontideak egiten badu edo hura beren kargura daukaten beste pertsona batzuek, tutoretza araubidean, harrera araubidean (Kode Zibilaren 172. artikuluan eta hurrengoetan arautua), umeordetza araubidean (Nafarroako Foru Zuzenbide Zibilaren Bildumaren 73. eta 74. Legeetan arautua) edo beste autonomia erkidego bateko antolamendu juridiko zibilean izaera bera duten beste instituzio batzuen araubidean. Ondare babestu bakoitzari diru-ekarle guztien artean egindako ekarpenei dagozkien kenkariak, urtean, ezin dira 22.000 eurotik gorakoak izan. Kopuru hori gaindituz gero, ekarpen bakoitzari dagokion kenkaria gutxitu beharko da, modu proportzionalean.

Foru lege honen 55. artikuluko 7. idatz-zatiko 1. erregelaren eraginetarako, murrizketa horiek 55. artikuluko 1. idatz-zatian ezartzen direnekin batera eginen dira.

b) Aurreko letran aurreikusitako mugatik goitiko ekarpenek kenkaria izateko eskubidea emanen dute hurrengo lau zergaldietan, harik eta, haietako bakoitzean, kenkariaren gehieneko mugara ailegatu arte.

Zergaldi berean baldin badaude ekitaldi horretan egindako ekarpenengatiko kuota-kenkariak eta aurreko ekitaldietatik egiteko dauden beste kenkari batzuk, lehenbizi aurreko ekitaldietako ekarpenen ondoriozko kenkariak eginen dira, kenkariaren gehieneko muga iritsi arte.

c) Diruzkoak ez diren ekarpenen kasuan, Fundazioen eta Babes Jardueren Tributu Araubidea arautzen duen uztailaren 2ko 10/1996 Foru Legearen 34. eta 38. artikuluetan ezarritakoaren ondoriozko emaitza hartuko da ekarpenaren zenbatekotzat.

d) Pertsona fisikoen errentaren gaineko zergako subjektu pasiboek egiten dituzten ekarpenak beren enpresa edo lanbide jarduerei atxikita dauden elementuak direnean, ez dute kenkaria egiteko eskubiderik sortuko. 

Ondare babestuaren titularra den subjektu pasibo ezgaituak berak egindako ekarpenek ez dute kenkaria egiteko eskubidea emanen, inolaz ere.

3. Ondasun edo eskubideen erabilera.

Ezgaitasunen bat duen pertsonaren ondare babestuari egindako ekarpeneko ondasun edo eskubideak ekarpena egin den zergaldi berean edo hurrengo lau zergaldietan erabiliz gero, beharkizun fiskal hauek sortuko dira:

a) Ekarlea pertsona fisikoen errentaren gaineko zergaren subjektu pasiboa baldin bada, zerga-oinarrian egindako murrizketei dagozkien kopuruak sartu beharko ditu ondasun-eskubideak erabiltzen hasten den zergaldiko zerga-oinarrian, hots, egindako erabiltzeei eta bidezko berandutza-korrituei dagozkienak.

b) Ekarlearen izaera edozein delarik ere, ekarpena jaso duen ondare babestuaren titularrak ekarpena jaso zuen zergaldian xedapen gehigarri honen 1. idatz-zatian xedatutakoaren arabera sartu gabe utzi zuen kopurua sartu beharko du ondasun-eskubideak erabiltzen diren zergaldiko zerga-oinarrian, gehi bidezko diren berandutza korrituak.

Sozietateen gaineko zergaren subjektu pasibo batek egindako ekarpena bere kargura dauden langileen ahaideen, ezkontideen edo –55. bis artikuluaren 1. idatz-zatiko a) letran aipatzen den tutoretza, harrera edo umeordetza araubidean– ardurapean duen beste pertsona baten ondare babestuan sartzeko izan baldin bada, aurreko lerrokadan azaldutako beharkizuna langileak izanen du.

Letra honetan eta a) letran zerga-oinarrian sartzeko ezarri den beharkizunaren ondorioetarako, foru lege honen 55. artikuluko 1. idatz-zatiko bigarren puntuko b) letraren bigarren lerrokadan xedatutakoa aplikatuko da.

c) Sozietateen gaineko zergari buruzko abenduaren 30eko 24/1996 Foru Legearen 68. bis artikuluko 3. zenbakian xedatutakoaren ondorioetarako, ondare babestuaren titularra den langileak zergaldian egin dituen erabileren berri eman beharko dio ekarpena egin duen enplegu-emaileari.

Ondasunen erabilera langileen ahaideen, ezkontideen edo aurreko lerrokadan aipatutako tutoretza, harrera edo umeordetza araubidean haien kargura dauden pertsonen ondare babestutik egiten den kasuetan ere, aurreko lerrokadan aipatutako jakinarazpena langileak egin beharko du.

Jakinarazpenik ez egitea edo jakinarazpen faltsua, osagabea edo zehaztasunik gabekoa egitea tributu arloko arau-hauste arina izanen da. Arau-hauste horri 600 eurotik 3.000 euro bitarteko zehapena dagokio.

3. idatz-zati honetan ezarritako ondorioetarako, ondasun edo eskubideetan homogeneotasuna gertatzen bada, lehenbizi eman zirenak erabili direla ulertuko da.

Ondare babestuaren titularra, ondasun-ekarlea edo Sozietateen gaineko zergari buruzko abenduaren 30eko 24/1996 Foru Legearen 68. bis artikuluko 3. zenbakian aipatzen diren langileak hilez gero, idatz-zati honetan ezarritakoa ez da aplikatuko”.

Hemezortzi. Testu berria ematen zaio 57. artikuluari. Honako testua izanen du:

“57. artikulua. Aurrezkiaren likidazio-oinarri berezia.

Aurrezkiaren oinarri likidagarri berezia kalkulatzeko, zerga-oinarriaren aurrezkiaren zati bereziari 55. artikuluaren 4. idatz-zatiko 2. arauan aipatutako murriztapena aplikatuko zaio, hala egokitzen bada.” 

Hemeretzi. Testu berria ematen zaio PFEZaren Testu Bategineko 59.1 artikuluari. Honako testua izanen du:

1. Likidazio oinarri orokorrari ondoko eskalan adierazten diren karga-tasak aplikatuko zaizkio:

	Likidazio oinarria, zenbateraino (eurotan)
	Kuota osoa (eurotan)
	Likidazio oinarriaren soberakina, zenbateraino (eurotan)
	Aplikatzekoa den tasa (ehunekoa)

	0,00
	0,00
	3.825,00
	% 13,00

	3.825,01
	497,25
	4.674,00
	% 22,00

	8.499,01
	1.525,53
	9.027,00
	% 25,00

	17.526,01
	3.782,28
	13.279,00
	% 28,00

	30.805, 01
	7.500,40
	14.675,00
	% 36,00

	45.480,01
	12. 783,40
	7.927,00
	% 41,00

	53.407,01
	16.033,47
	34.593,00
	% 44,00

	88.000,01
	31.254,39
	37.000,00
	% 45,50

	125.000,01
	48.089,39
	175.000,00
	% 47,50

	300.000,01
	131.214,39
	Hortik gora
	% 49,00”


Hogei. Testu berria ematen zaio 60. artikuluari. Honako testua izanen du:

“Aurrezkiaren likidazio oinarri bereziari ondoko eskalan adierazten diren karga-tasak aplikatuko zaizkio, tarteen arabera:

Aplikatzekoa den tasa
Likidazio oinarria
(ehunekoa)

6.000 euro bitarte
19

10.000 euro bitarte
21

15.000 euro bitarte
23

15.000 eurotik aurrera
25”

Hogeita bat. Testu berria ematen zaio 62.1.h) artikuluari. Honako testua izanen du:

62.1. artikulua

“h) Ondorio horietarako, zergaldiko oinarriak 55. eta 57. artikuluetan xedatutakoaren arabera zehaztuko dira, gizarte aurreikuspeneko sistemei egindako ekarpenen ondoriozko murrizketak gehituta, baita alderdi politikoei egindako ekarpenen eta haien kuoten ondoriozkoak ere, aipatu 55. artikuluaren 1. idatz-zatitik 3.era bitartekoetan xedatutakoari jarraituz, 55.1 artikuluan ezarritakoaren arabera. Era berean, honako hauei egindako ekarpenengatiko murrizketak ere gehituko dira: desgaitasuna duten pertsonen aldeko gizarte aurreikuspeneko sistemak, desgaitasuna duten pertsonen ondare babestuaren aldeko ekarpenak eta kirolari profesionalen gizarte aurreikuspeneko mutualitateari egindakoak, 55. artikuluko 2. idatz-zatian, 55. bis artikuluan eta hamabosgarren xedapen gehigarrian hurrenez hurren xedatutakoarekin bat”.

Hogeita bi. Testu berria ematen zaio 62.5 artikuluari. Honako testua izanen du:

“62.5. artikulua. Lanarengatiko kenkaria.

Lehena. lan etekinak lortzen dituzten subjektu pasiboek diru-kopuru hauek kentzen ahalko dituzte:

a) 9.100 euroko edo hortik beherako lan etekin garbiak dituzten subjektu pasiboak: 1.400 euro.

b) 9.100 eta 12.600 euro bitarteko lan etekin garbiak dituzten subjektu pasiboak: 1.400 euro ken eragiketa honen emaitza: etekin garbi horien zenbatekoa ken 9.100 euro, eta horren emaitza bider 0,2.

c) 12.600,01 eta 35.000 euro bitarteko lan etekin garbiak dituzten subjektu pasiboak: 700 euro.

d) 35.000,01 eta 50.000 euro bitarteko lan etekin garbiak dituzten subjektu pasiboak: 700 euro ken eragiketa honen emaitza: etekin horiek ken 35.000 euro, eta horren emaitza bider 0,02.

e) 50.000,01 eurotik gorako lan etekin garbiak dituzten subjektu pasiboak: 400 euro.

Bigarrena. Minusbaliotasun maila % 33koa edo handiagoa eta % 65 baino txikiagoa izanik, jarduneko langile gisa aritu eta laneko errendimenduak lortzen dituzten subjektu pasiboen kasuan, aurreko idatz-zatian aipatzen den kenkariari % 50 gehituko zaio. Kenkariari % 100 gehituko zaio minusbaliotasun maila % 65ekoa edo handiagoa dutenen kasuan.

Hogeita hiru. Testu berria ematen zaio 75.6 artikuluari. Honako testua izanen du: 

75.6 artikulua.

“71. artikuluko 1.a) eta 1.b) idatz-zatiek aipatzen dituzten familia unitateen kasuan, 55. artikuluko 4. idatz-zatiko 2. erregela aplikatzearen ondorioz ezkontideetako edo bikote iraunkorreko kideetako batek ezin izan dituenean osoki aplikatu 62. bis eta 62. ter artikuluetan aipatzen diren kenkariak, gerakina beste ezkontidearen edo bikote iraunkorreko kidearen gutxieneko pertsonalari erantsiko zaio”.

Hogeita lau. 62. bis artikulu berria gehitu da. Testu hau izanen du:

“62. bis artikulua. Gutxieneko pertsonalarengatiko kenkaria.

Oro har, gutxieneko pertsonalarengatiko kenkaria subjektu pasibo bakoitzeko urteko 925 eurokoa izanen da.

Zenbateko hori handituko da honako kopuruetaraino:

a) 1.150 euro, hirurogeita bost urte edo gehiago dituzten subjektu pasiboentzat. Zenbatekoa 1.425 eurokoa izanen da subjektu pasiboak hirurogeita hamabost urte edo gehiago baldin baditu.

b) 1.550 euro, 65 urte baino gutxiago dituzten eta % 33 edo handiagoko eta % 65 baino txikiagoko minusbaliotasun gradua frogatzen duten subjektu pasibo ezgaituentzat. Zenbateko hori 1.775 eta 2.050 eurokoa izanen da, hurrenez hurren, subjektu pasiboak, aipatutako minusbaliotasuna frogatuta, 65 eta 74 urte bitarte edo 75 urte edo gehiago dituenean.

c) 3.175 eurokoa izanen da subjektu pasiboak frogatuz gero bere minusbaliotasun gradua % 65ekoa edo handiagoa dela. Zenbateko hori 3.400 eta 3.675 eurokoa izanen da, hurrenez hurren, subjektu pasiboak, aipatutako minusbaliotasuna frogatuta, 65 eta 74 urte bitarte edo 75 urte edo gehiago dituenean.

Aurreko a), b) eta c) letretan aurreikusitako gehikuntzak ez dira aplikatzekoak izanen subjektu pasiboaren zerga-oinarria 60.000 eurokoa edo gehiagokoa denean”.

Hogeita bost. 62. ter artikulua gehituko da. Honako testua izanen du:

“62. ter artikulua. Familia-inguruabarrengatiko kenkaria.

Honakoa izanen da ondorengoak, aurreko ahaideak, bestelako ahaideak eta ezgaitasuna dutenak zaintzegatiko kenkaria:

1. Aurreko eta ondorengo ahaideengatiko kenkaria.

a) Subjektu pasiboarekin bizi eta urtean ondorio askotarako errenta-adierazle publikoa baino errenta altuagorik jasotzen ez duen aurreko ahaide bakoitzeko, errenta salbuetsiak kenduta, zenbateko hauetako bat:

– 225 euro, aurreko ahaideak hirurogeita bost urte edo gehiago baditu edo, gazteagoa izan arren, idatz-zati honetako c) letran aurreikusitako zenbatekoak aplikatzeko eskubidea izateko baldintzak betetzen baditu.

– 500 euro, aurreko ahaideak hirurogeita hamabost urte edo gehiago baditu. 

Aurreko ahaide horiek familia unitate baten parte badira, letra honetan aurreikusitako errenten muga ondorio askotarako errenta-adierazle publikoa (IPREM) halako bi izanen da, familia unitate osorako.

b) Hogeita hamar urte baino gutxiagoko ondorengo ahaide ezkongabe bakoitzeko, baldin eta subjektu pasiboarekin bizi bada eta ondorio askotarako errenta-adierazle publikotik goragoko urteko errentarik jasotzen ez badu, salbuetsiak bazter utzirik:

– 412 euro urtean, lehenbizikoagatik.

– 437 euro urtean, bigarrenagatik.

– 625 euro urtean, hirugarrenagatik.

– 837 euro urtean, laugarrenagatik.

– 950 euro urtean, bosgarrenagatik.

– 1.100 euro seigarrenagatik eta ondokoengatik.

Zenbateko horiek orobat aplikatuko dira ondorengo ahaide ezkongabe bakoitzeko, haren adina zein ere den, baldin eta eskubidea badu ondoko c) letran aurreikusitako kenkariak baliatzeko.

Horretaz gain, letra honetan ezarritako zenbatekoak aplikatzeko eskubidea ematen duten hiru urte baino gutxiagoko ondorengo ahaide edo haur adoptatu bakoitzeko, 550 euro urtean. Zenbateko hori 1.000 eurokoa izanen da urtean, baldin eta, aplikatzekoak diren arauen eta hitzarmenen arabera, adopzioak nazioartekoak badira. Adopzio kasuetan, kasuko kenkaria aplikatuko da Erregistro Zibileko izen-ematearen zergaldian eta hurrengo bietan.

c) Subjektu pasiboarekin bizi den ondorengo ahaide ezkongabe edo aurreko ahaide bakoitzeko, haren adina zein ere den, 550 euro urtean, arestiko letretan xedatutakoari jarraikiz bidezkoak diren zenbatekoez gain, baldin eta ondoko baldintzak betetzen badituzte: horien urteko errentak, salbuetsiak izan ezik, kasuan kasuko zergaldian, ondorio askotarako errenta-adierazle publikoa baino handiagoak ez izatea, desgaitasunen bat izatea eta duten minusbaliotasun maila ehuneko 33koa edo handiagoa eta ehuneko 65ekoa baino txikiagoa dela egiaztatzea. Zenbateko hori 1.925 eurokoa izanen da urtean, egiaztatutako minusbaliotasun maila ehuneko 65ekoa edo handiagoa bada.

Aurreko ahaide horiek familia unitate baten parte badira, aurreko lerroaldean aurreikusitako errenten muga ondorio askotarako errenta-adierazle publikoaren halako bi izanen da, familia unitate osorako.

Aurreko b) eta c) letretan xedatutakoaren ondorioetarako, ondorengo ahaideen sailkapen berean sartuko dira aplikatzekoa den legedi zibilean ezarritako terminoetan egindako tutoretza, umeordetze edo harrera kasuengatik subjektu pasiboarekin lotura duten pertsonak, aurreko edo ondorengo ahaideak ez direnak.

2) Ondorengo eta aurreko ahaideak, beste ahaide batzuk eta ezgaitasuna duten pertsonak zaintzeagatiko kenkaria.

Familiaren etxean honako pertsona hauek zaintzen lan egiten dutenekin formalizatutako kontratuen ondorioz Gizarte Segurantzari egiten zaizkion kotizazioengatik subjektu pasiboak zergaldian ordaindutako kopuruen % 100:

a) Hamasei urtetik beherako ondorengoak.

b) Subjektu pasiboari eskubidea ematen diotenak artikulu honetako 1 idatz-zatiko a) eta c) letretan aurreikusitako kenkaria aplikatzeko, edo hamahirugarren xedapen iragankorrean ezarritako terminoen arabera pertsona lagunduaren izaera duten ahaideengatiko kenkaria aplikatzeko.

c) Aurreko ahaideak, anai-arrebak eta osaba-izebak, artikulu honen 1. idatz-zatiko a) edo c) letretan aurreko ahaideentzat ezarritako baldintzak betetzen badituzte.

Kenkari hau aplikatu ahalko da, orobat, subjektu pasiboa bera zaintzeko sinatutako kontratuen kasuan, baldin eta hirurogeita bost urte edo gehiago baditu edo egiaztatzen badu bere minusbaliotasun maila ehuneko 65ekoa edo handiagoa dela.

3. Bi subjektu pasibok edo gehiagok baldin badute artikulu honetan aurreikusitako kenkariak aplikatzeko eskubidea, zenbatekoa haien artean banatuko da zati berdinetan. Ondorengo ahaideen zaintza partekatuaren kasuetan, berdin jokatuko da.

Nolanahi ere, subjektu pasiboek ahaidetasun gradu desberdina baldin badute aurreko ahaidearekin, ondorengoarekin edo pertsona lagunduarekin, kenkaria gradurik hurbilenekoei aplikatuko zaie, non eta horiek ez duten ondorio askotarako errenta-adierazleaz goitiko errentarik (salbuetsiak alde batera utzita), kasu horretan hurrengo gradukoei aplikatuko baitzaie.

Hogeita sei. Testu berria ematen zaio 64. artikuluari. Honako testua izanen du:

64. artikulua 

1. Lehenbizi, foru lege honen 62. bis eta 62. ter artikuluetan ezarritako kenkariak aplikatuko dira.

2. 62. artikuluko 4. eta 12. idatz-zatietan aipatzen diren kenkarien oinarrien baturak ez du gaindituko subjektu pasiboaren likidazio oinarriaren ehuneko 25a.

2. 62. artikuluko 3. eta 7. idatz-zatiek aipatzen dituzten kenkarien mugak batera aplikatuko zaizkio 61. artikuluak ezarritakoaren arabera finkatutako kuota likidoari”.

Hogeita zazpi. Testu berria ematen zaio PFEZaren Testu Bategineko 70 artikuluari. Honako testua izanen du:

“70. artikulua. Familia unitate bat osatzen duten pertsona zergadunek, edozein zergalditan, zerga batera ordaintzeko aukera dute, zergari buruzko arau orokorrei eta titulu honen xedapenei jarraituz”.

Hogeita zortzi. Testu berria ematen zaio PFEZaren Testu Bategineko 75.Zazpigarrena artikuluari. Honako testua izanen du:

“75.Zazpigarrena artikulua.

71.1.c) artikuluan aipatzen diren familia unitateen kasuan, aitari edo amari dagokion gutxieneko pertsonalarengatiko kenkariari, 62. bis artikuluan ezarritakoari, 600 euro gehituko zaizkio.

Gehikuntza hori ez da aplikatuko aita eta ama elkarrekin bizi badira eta zaintza partekatuko kasuetan”.

Hogeita bederatzi. Hamahirugarren xedapen gehigarria kentzen da.

Hogeita hamar. Berrogeigarren xedapen gehigarria kentzen da.

Hogeita hamaika. PFEZari buruzko Foru Legea onesten duen Testu Bategineko berrogeigarren xedapen gehigarriak honako testua izanen du:

“Honakoen gainean egin beharreko atxikipenaren edo konturako diru-sarreraren portzentajeak Nafarroako Gobernuak finkatuko ditu, Ekonomia, Ogasun, Industria eta Enplegu kontseilariak proposatuta, 2015eko urtarrilaren 10a baino lehen: laneko etekinak, lanbide-jardueren etekinak, ondasun higigarrien kapitalaren etekinak, inbertsio kolektiboko erakundeetako akzioen edo partaidetzen eskualdatzeen edo errenboltsoen ondoriozko ondar-gehikuntzak, sariak, ondasun higiezinen errentamendu eta azpierrentamenduak, irudi eskubidearen lagapena, eta ondasun higigarrien kapitalaren bestelako etekin batzuk.

Hogeita hamabi. PFEZari buruzko Foru Legea onesten duen Testu Bategineko berrogeigarren xedapen gehigarria kentzen da.

Azken xedapen bakarra. Foru lege honek 2015eko urtarrilaren 1ean hartuko du indarra.

